
Borgarhönnunarstefna,
sú fyrsta sinnar tegundar 
í Reykjavík

Það eru stór tímamót að kynna hér fyrstu 
borgarhönnunarstefnu Reykjavíkur. Stefnan er sett fram 
til að huga betur að gæðum í uppbyggingu og þróun 
borgarinnar. Innleiða stóra sýn aðalskipulagsins um grænt 
og manneskjuvænt umhverfi í hinu smáa sem skiptir svo 
ótrúlega miklu máli. Undanfarin ár höfum við lagt áherslu á 
að þétta byggðina og tryggja hagkvæma nýtingu lands í takti 
við alþjóðlegar áherslur um sjálfbæra borgarþróun. En það er 
ekki sama hvernig það er gert. Það verður að vera á forsendum 
íbúanna, hamingju þeirra og velferðar. Það verður að læra af því 
sem hefur heppnast vel en líka af því sem betur hefði mátt fara. 
Út á það gengur þessi stefna.

Þegar ég byrjaði fyrst að beita mér fyrir gerð 
borgarhönnunarstefnu á síðasta kjörtímabili var umræðan 
um húsnæðismál ekki komin á þann stað sem hún er í dag 
og mantran um hraða og magn var allsráðandi. Stefnan hefur 
átt alllangan pólitískan meðgöngutíma og þróast í tíð þriggja 
borgarstjóra og komið við í tveimur meirihlutasáttmálum. Fyrst í 
töluverðum pólitískum mótbyr en síðustu misserin í þónokkrum 
meðbyr enda hefur samfélagsumræðan breyst og skilningur á 
mikilvægi gæða í uppbyggingu aukist.  

Ég er þakklát meiriháttar fagfólki sem hefur gegnum árin veitt 
innblástur með þekkingu sinni og glætt hugmyndirnar lífi 
með sínu næma handverki. Ég er þakklát fyrir góð samtöl í 
stýrihópnum sem og opinberri umræðu um viðfangsefnið.

Þessi vinna hefur skilað okkur borgarhönnunarstefnu, þeirri 
fyrstu sinnar tegundar í Reykjavík, sem ég tel að muni hafa áhrif. 
Bæta gæðin en líka styðja við skilvirkni skipulagsgerðar svo hún 
þjóni okkur öllum.

Reykjavík er vagga íslensks borgarlífs, borg sem stendur á 
grunni sögunnar en horfir um leið til framtíðar. Hér fléttast 
saman menning, náttúra og saga í daglegu lífi borgarbúa 
sem myndar sérstöðu borgarumhverfisins sem við viljum 
varðveita og efla. Við viljum að Reykjavík sé borg fyrir 
okkur öll – lifandi, fjölbreytt og mannvæn borg með sterkt 
kennileiti og ríkt menningarlíf sem speglar sérstöðu hennar 
og eflir samkennd íbúa – borg þar sem rými milli bygginga, 
götur, torg og opin svæði eru vettvangur samveru, samskipta 
og samfélags.

Borgarhönnunarstefnan sem hér er kynnt setur fram mikilvæga 
og heildstæða sýn á þróun borgarinnar til framtíðar þar sem 
samfélag, sérstaða, skipulag, skilvirkni, staðargæði og hönnun 
mynda leiðarljós. Stefnan setur þarfir fólks í forgrunn og kallar 
eftir því að við mótum borg þar sem öll geta fundið sér stað – 
óháð aldri, uppruna, stöðu eða aðstæðum. Hún leggur áherslu 
á örugg, aðgengileg og aðlaðandi almenningsrými sem halda 
vel utan um fólk, þar sem það getur endurnærst,  mæst, átt 
samskipti, ferðast á virkan hátt og notið hafsins, náttúrunnar 
og fjallasýnar í borgarlandslaginu.

Meginmarkmið stefnunnar er að skapa mannvæna 
og sjálfbæra borg sem styrkir samfélag, endurspeglar 
menningararf sinn og býður upp á fjölbreytt tækifæri 
fyrir alla íbúa. Með stefnunni er kallað eftir skýrri afstöðu 
í þróunarverkefnum framtíðarinnar, hún leggur grunn að 
skýrari ákvarðanatöku og innleiðingu sem styður við skipulag, 
umhverfismál og velferð borgarbúa. Reykjavík á að vera borg 
sem byggir á fjölbreytni og virðingu fyrir sögunni, en líka borg 
sem tekur á móti nýjum hugmyndum og framtíðarlausnum. 
Stefnan er mikilvæg öllum þeim sem vinna að skipulagi 
og hönnun borgarinnar, hvort sem þau eru lóðarhafar, 
uppbyggingaraðilar, hönnuðir eða starfsmenn borgarinnar, en 
stefnan er einnig mikilvæg sem loforð til íbúa um þá þætti sem 
þarf að tryggja þeim við þróun borgarinnar á þeirra forsendum 
og fræðir um þau mikilvægu atriði sem þarf að huga að við 
hönnun og skipulag farsællar borgar. 

1 Reykjavík - 
einstök borg

1.1 Hugmyndafræði, 
saga og menning

Mannlegur mælikvarði
Manneskjan miðar stærð umhverfisins út frá eigin líkama. 
Í borgarhönnun vísar manneskjulegur mælikvarði til þess 
hvernig byggt umhverfi er hannað með þarfir, upplifun og 
stærð mannsins í huga. Nauðsynlegt er að skapa umhverfi og 
rými þar sem fólki líður vel, rými sem eru þægileg, aðgengileg 
og sem stuðla að félagslegum samskiptum. Skipulag 
bygginga, götur, torg og önnur almenningsrými eru hönnuð 
þannig að fólk upplifi sig öruggt og velkomið. Byggingar eru 
í hæfilegri stærð til að forðast að fólk upplifi sig einangrað 
í borgarumhverfinu. Smáatriði í byggingum geta líka bætt 
skala umhverfisins og hjálpað fólki að skilja stærð og umfang 
bygginga betur. Slík smáatriði geta verið gluggar, hurðir og 
annað uppbrot sem manneskjan á auðvelt með að tengja við 
og gerir það verkum að byggingin verður minna yfirþyrmandi. 
Of stór rými eins og breiðar götur með háum húsum eða 
víðáttumikil almenningsrými sem skortir allt uppbrot og 
smáatriði geta virkað fráhrindandi.

Samhengi borgarinnar
Mikilvægt er að að baki hverju uppbyggingarverkefni búi 
ákveðin saga og skilningur á því umhverfi sem verkefnið 
byggist í. Hver er hugmyndin, frásögnin eða heildarsýnin? 
Þessar spurningar eiga að fylgja öllum verkefnum frá fyrstu 
hugmyndavinnu til lokafrágangs, óháð stærð og umfangi. 
Markmiðið er að skapa umhverfi sem stuðlar að vellíðan og 
öryggi en tengist bæði samtíðinni og sögunni.

Þegar byggt er í eldri hverfum er æskilegt að ígrunda hvernig 
nýtt og gamalt tengist saman. Staðaranda og sögu skal greina 
til þess að þróa söguna áfram. Byggingar eiga að bera einkenni 
staðarins en ekki að virka eins og aðskotahlutur.

Á svæðum þar sem saga er minna sýnileg skal að leita eftir 
sérstöðu svæðisins t.d. með því að skoða náttúru, staðhætti 
eða innra samhengi. Alltaf er tækifæri til að ljá nýjum 
verkefnum áhugaverða frásögn og þannig skapa lifandi og 
örvandi umhverfi fyrir öll. 

Uppbygging í takt við tímann 
Borgir hljóta að endurspegla tíðaranda hvers tíma. 
Nútímaarkitektúr býður upp á eftirsótt lífsgæði, sjálfbærni, 
hagkvæma orkunýtingu og efnisnotkun sem ekki var 	
möguleg fyrr. 

Þó má mikið læra af eldri arkitektúr, meðal annars hvað varðar 
hlutföll, efnisnotkun, þakgerðir og uppbrot. Slíkir þættir hafa 
jákvæð áhrif á nútímalegar byggingar og skapa samhljóm við 
umhverfið, þar sem hefðir og nýsköpun fara saman.

Einnig er mikilvægt að varðveita eldri byggingar eins og best 
verður á kosið og rífa þær ekki nema bráða nauðsyn beri til, 
þannig glæðum við borgina margslunginni og áhugaverðri 
sögu. Í Aðalskipulagi Reykjavíkur er meðal annars eftirfarandi 
um sjálfbæra, lífvænlega og kolefnishlutlausa borg: „Við mat 
á skipulagstillögum og öllum byggingaráformum verði ávallt 
hugað að kolefnisspori húsnæðis og allra innviða. Betri nýting 
núverandi húsnæðis og endurnýting þess - og annarra innviða 
– gegni veigamiklu hlutverki þegar framtíðaruppbyggingarþörf 
er mætt.“

Hvernig greinum við samhengið?
Til að tryggja samhengi í borgarumhverfinu ætti að greina 
byggingarsögu og áhrif hennar á byggðarmynstur, efnisval 
og byggingarstíl. Eldri byggingar geta veitt innblástur eða 
verið felldar inn í nýtt skipulag. Einföld greining á núverandi 
umhverfi dugar oft til að meta sérkenni eins og aðliggjandi 
byggðarmynstur, húshæðir, þakform og efnisnotkun eða 
önnur sérkenni sem gætu einkennt staðinn. Mikilvægt er að 
tengja nýja byggð við núverandi götunet og innviði og tryggja 
að nýjar byggingar samræmist umhverfinu í hæð, hlutföllum 
og efnisvali og að skipulagið stuðli jafnframt að greiðu og 
sem hlykkjalausustu aðgengi gangandi og hjólandi umferðar. 
Jafnframt skal tryggja nægjanlegt framboð leiksvæða og 
annara almenningsrýma ásamt nauðsynlegri þjónustu.

Hafa ber í huga

Er söguleg skírskotun í 
byggðarforminu?

Eru lóðastærðir í samhengi við 
eldri byggð?

Er götunetið í samhengi við 
byggðina?

Hvernig standa húsin við götuna?

Eru húshæðir í tengslum við 
umhverfi sitt?

Hvað gefur þakformið inn í 
umhverfið?

Styður nýtingarhlufall við 
mannvænt umhverfi?

Eru rýmin á milli bygginganna 
hönnuð fyrir fólk?

Er efnisval bygginga fjölbreytt og 
er hugað að uppbroti þeirra?

Hvernig er flæði gangandi og 
hjólandi?

Sveigja í götu skapar eftirvæntingu

Vatn

Horninngangur

Góður læsileiki bygginga getur aukið skilning á umhverfinu sem farið er um. Uppbrot í byggingum þarf 
að þjóna tilgangi þannig að vel sé hægt að skilja hvað á heima hvar í byggingum. Vel skilgreind jarðhæð/
sökkull og inngangar bæta á læsileika borgarinnar. Lágrétt uppbrot bygginga getur „lækkað“ hæð 
byggingar á meðan að lóðrétt uppbrot getur „hækkað“ hana.

Hvað er staðarandi?
Staðarandi er andrúmsloft, eðli eða ímynd ákveðins staðar. Það 
geta verið menningarleg, félagsleg, söguleg og umhverfisleg 
einkenni sem gera staðinn sérstakan og merkingarbæran fyrir 
íbúa hans og gesti. „Staðarandi“ getur falið í sér arkitektúr, 
náttúrulegt umhverfi, hefðir, sögu, notkun eða tilfinningu sem 
einkennir staðinn. Þegar unnið er með staðaranda í arkitektúr 
og skipulagi er það gert til að skapa samhljóm milli bygginga 
og umhverfis en einnig til að varðveita sérkenni staða og gera 
upplifunina áhugaverðari.

Vel skilgreindur þakkantur

Bil m
illi h

úsa sem hleypa 

inn birtu

Upphækkuð 

þverun

Dvalarsvæði
Vatn

Götutré

Gangstétt 

yfir götu

Uppbrot

Jarðhæð tengd götu

1.2 Byggingarefni 
borgarinnar

Borgir einkennast oft af ákveðnum þéttleika sem skapar 
grunn fyrir fjölbreytta þjónustu og lífsgæði. Þéttleikinn einn 
og sér nægir þó ekki.

Til að borgin geti vaxið og dafnað er æskilegt að huga að 
öllum hlutum hennar sem móta lífvænlegt og aðlaðandi 
umhverfi. Framtíð borgarinnar byggir á jafnvægi milli hinna 
hörðu og mjúku byggingarþátta sem saman skapa sterka 
heild. Þessir þættir eru lykilatriði í því að móta borg sem er 
skilvirk, sjálfbær, aðlaðandi og mannleg. Með markvissri vinnu 
með þessa þætti er hægt að tryggja að að borgin til framtíðar 
verði betri staður til búsetu, vinnu og afþreyingar fyrir alla 
íbúa hennar. 

Markmið borgarhönnunarstefnunnar er að leiðbeina við 
samtvinnun þessara hörðu og mjúku byggingarefna, svo úr 
verði skilvirk, sjálfbær og farsæl borg.

Hörðu byggingarefnin:
Byggingarnar
Tenging bygginga við borgarrýmið skiptir megin máli. 
Þar sem byggingar standa þétt við götu eru jarðhæðir 
sérstaklega mikilvægar og ættu að vera hannaðar með 
þeim hætti að þær bjóði gangandi vegfarendum áhugavert 
og lifandi umhverfi. Byggðarmynstur, hæðir bygginga og 
fjarlægð þeirra frá götu hafa mikil áhrif á upplifun af birtu, 
skjóli og þægindum, bæði innan- og utandyra.

Götur og gangstéttir
Þessi almenningsrými eru ekki aðeins samgönguleiðir 
okkar, heldur einnig helstu almenningsrými borgarinnar. 
Þau eru vettvangur fyrir fólk til að hittast, dvelja og nýta 
þjónustu. Rýmin endurspegla einnig anda og sérstöðu 
borgarinnar. Göngu- og gatnanet borgarinnar ætti að vera 
hannað með tilliti til þessara fjölbreyttu hlutverka.

Innviðir
Lagnakerfi borgarinnar er mjög mikilvægt, en það 
er viðamikið og tekur mikið pláss undir jörðu niðri. 
Lagnir ættu að liggja sem þéttast saman í skilgreindum 
lagnaleiðum svo möguleikar á gróðursetningu og öðru á 
yfirborði skerðist ekki.

Mjúku byggingarefnin:
Gróður
Gróður gerir borgarumhverfið aðlaðandi og skapar 
órjúfanlega tengingu við náttúruna og árstíðaskipti hennar. 
Hann veitir mikilvæga vistkerfisþjónustu fyrir fólk og dýr, 
minnkar vindálag, bætir loftgæði, er kolefnisbindnandi og 
hefur róandi áhrif. 

Vatn
Vatn gegnir fjölþættu hlutverki í hönnun 
borgarinnar. Blágrænar ofanvatnslausnir bæta gæði í 
almenningsrýmum, auka lífsgæði íbúa og draga úr áhrifum 
loftslagsbreytinga með því að tempra hitastig, bæta 
loftgæði og draga úr vatnsflóðum. Með betri vatnsbúskap 
og sýnilegu vatni í borginni er stuðlað að heilbrigðu 
borgarumhverfi og fjölbreyttri upplifun borgarbúa.

Græn almenningsrými
Græn almenningsrými eru lykilþættir í lífi borgarinnar. Þau 
skapa tækifæri til samveru, samneytis og þátttöku, auk 
þess að styrkja félagsleg tengsl. Góð græn almenningsrými 
stuðla að vellíðan, öryggi og bættri lýðheilsu, auk þess að 
vera vettvangur fyrir fjölbreytta menningu og mannlíf.

2 Landslag

2.1 Byggt með landslaginu
Við skipulagsvinnu er lykilatriði að greina landsvæðið 
í upphafi og meta áhrif fyrirhugaðrar byggðar. Þetta 
felur í sér að greina náttúruleg einkenni svæðisins, svo 
sem landhalla, gróðurfar og ríkjandi veðurfar.

Í Reykjavík má finna fjölbreytt landslag með brekkum, 
flatlendi, holtum, hæðum, undirlendi, fjörum og 
votlendi. Þetta fjölbreytta landslag kallar á að byggð sé 
skipulögð í takt við náttúruna.

Mismunandi byggðamynstur henta ólíku landslagi. 
Í suðurhlíðum ættu byggingar að sitja norðarlega á 
lóðum til að hámarka birtu og sólarljós í forgarða. Á 
vindasömum svæðum ætti að forðast langar, beinar 
götur í ríkjandi vindátt og þess í stað beita sveigjum 
til að draga úr vindstrengjum. Í bröttu landslagi ætti 
að huga að stöllun bygginga, gatnakerfinu og þörf fyrir 
jarðvinnu. Landhalli hefur einnig áhrif á staðsetningu 
innganga, götugagna og gróðurs. Vandvirkni við 
greiningu landslags í upphafi skipulagsvinnu stuðlar að 
betri og sjálfbærari lausnum.

Hafa ber í huga

Hvernig falla 
byggingar að 
núverandi landslagi?

Er búið að greina 
sjónlínur og mikilvæg 
kennileiti?

Er búið að greina 
hvar sé sól og skjól i 
skipulaginu?

Er aðgengi fyrir öll 
tryggt?

Eru blágrænar 
ofanvatnslausnir í 
takt við landslagið?

Er búið að greina 
staðsetningar 
sorplausna með tilliti 
til landhalla?

Að byggja með landslagi 
Landhalli og landslag
Þegar byggt er í landhalla 
skal sérstaklega huga að 
staðsetningu og stöllun 
bygginga svo þær falli vel 
að náttúrulegu landslagi og 
að þeim sé hægt að tryggja 
gott aðgengi. Leitast ætti 
við að staðsetja byggingar 
þannig að gröftur og fleygun 
sé í lágmarki. Gatnakerfið skal 
falla mjúklega að landslaginu 
til að tryggja aðkomuleiðir. 
Með góðri aðlögun byggðar 
að landslagi í upphafi er 
hægt að spara umtalsvert í 
byggingarkostnaði og öðrum 
innviðum.

Kennileiti og útsýni
Sjónlínur og kennileiti í 
landslaginu eru stór þáttur 
í því hvernig við rötum í 
borginni og er því mikilvægt 
að sjónlínur glatist ekki 
við skipulag. Kennileiti 
eins og hafið, Esjan, 
Snæfellsjökull, Viðey, Tjörnin, 
Hallgrímskirkja og Perlan 
móta borgarmyndina. Við 
hönnun hárra bygginga er 
nauðsynlegt að framkvæma 
kennileitagreiningu til að 
meta áhrif þeirra á borgarsýn 
og landslag.

Sól og skjól
Mikilvægt er að snúa 
byggingum þannig að gluggar, 
svalir og garðar vísi í sólríkar 
suður- eða vesturáttir og 
nýta landhalla eða hæðir sem 
skjólveggi gagnvart ríkjandi 
vindáttum. Forðast skal að 
mynda beinar húsaraðir sem 
geta myndað vindstrengi og 
nota fremur sveigðar raðir 
eða skásettar byggingar. Að 
auki stuðlar vel staðsettur 
trjágróður og runnar að 
auknu skjóli og bættri birtu 
í nærumhverfinu. Með 
þessum áherslum er hægt að 
auka lífsgæði í hinu byggða 
umhverfi.

Gatnakerfi og aðgengi
Við hönnun gatna og stíga er mikilvægt að fylgja náttúrulegu landslagi. Í bröttu landslagi er 
gott að hanna götur með mjúkum sveigjum í stað bratta kafla. Göngustígar, hjólastígar og götur 
þurfa að tengjast á skilvirkan hátt við aðra innviði og tryggja greiða leið fyrir alla vegfarendur. 
Að nýta landhalla til að beina vatni á réttan hátt getur minnkað þörf á dýrum fráveitulausnum. 
Það getur reynst vandasamt að koma fyrir götugögnum og sorplausnum í miklum halla og því 
ætti að huga að hentugum svæðum fyrir slíka innviði á fyrstu stigum skipulags.

Dæmi um það hvernig hægt er að byggja með landslaginu með það að markmiði að skapa gott aðgengi, 
skjól og hámarka birtu.

Gróður er ómissandi hluti sjálfbærs og lífvænlegs 
borgarumhverfis. Hann styður við líffræðilega fjölbreytni, 
bætir loftgæði, dregur úr flóðahættu, dempar vind og 
skapar betra nærviðri. Gróður skapar heilnæmara og 
betra umhverfi fyrir íbúa borgarinnar.

Auk þess hefur gróður jákvæð áhrif á andlega og líkamlega 
heilsu, dregur úr streitu, hvetur til hreyfingar og getur almennt 
aukið vellíðan borgarbúa. Í gróðursælum borgum njóta íbúar 
árstíðabreytinga og fegurðar náttúrunnar, sem getur haft jákvæð 
áhrif á líðan þeirra. 

Til að tryggja að gróður verði órjúfanlegur hluti byggðar er 
mikilvægt að styðjast við 3-30-300 regluna. Samkvæmt 
reglunni ættu allir íbúar borgarinnar að geta séð þrjú stór tré frá 
heimili sínu, vinnustað, skóla eða dvalarstað. Það ætti að vera 
að minnsta kosti 30% laufþekja í hverju hverfi og ekki lengra 
en 300 metrar í næsta græna almenningsrými. Reglan á að 
styðja við líffræðilega fjölbreytni, loftslagsaðlögun og lýðheilsu. 
Einnig er mikilvægt að við uppbyggingu og framkvæmdir að 
eldri tré séu vernduð eins og kostur er. Ef fella þarf eldra tré 
skal gróðursetja þrjú tré í staðin. Með fjölbreyttum gróðri og 
markvissri gróðursetningu má skapa vistvænni og fallegri borg 
sem þjónar jafnt fólki sem náttúru.

Hafa ber í huga

Er nægt rými fyrir 
gróður í skipulaginu?

Er gert ráð fyrir 
blágrænum 
ofanvatnslausnum?

Er 3-30-300 reglan 
virt?

Er gert ráð fyrir 
gróðri fyrir allar 
árstíðir?

Er hugað að gróðri á 
blindum framhliðum 
ef ekki verður komist 
hjá þeim?

Er jarðvegsþykkt 
næg ofan á 
bílakjallara til að 
hægt sé að planta 
þar gróðri?

2.2 Alltumlykjandi gróður

Samgöngurými
Til að auka græna ásýnd, skapa 

lífvænlegt og vistvænt umhverfi og efla 
líffræðilegan fjölbreytileika í borgarumhverfinu 
skal gróðursetja góð götutré og annan gróður 
við gangstéttir og á göngugötum. Einnig er 
mikilvægt að huga að gegndræpu yfirborðsefni 
þar sem hægt er til að bæta vatnsupptöku. 
Götutré og gróðurbeð í samgöngurýmum auka 
fegurð borgarinnar, sjálfbærni hennar og ásýnd 
umhverfisins ásamt því að gróðurinn skapar 
gönguvænna umhverfi. 

Torg og önnur 
almenningsrými
Á torgum og í öðrum 
almenningsrýmum skal alltaf skipuleggja 
rými fyrir græn svæði með trjám og öðrum 
gróðri. Fjölbreyttur gróður sem nýtur sín yfir 
allar árstíðir getur gert rýmin meira aðlaðandi 
og vistvænni fyrir utan að skapa aukna 
líffræðilega fjölbreytni. Aukin gróður styður 
við stefnur Reykjavikurborgar um líffræðilega 
fjölbreytni og trjárækt. 

Þök bygginga
Þök bygginga bjóða upp á 
marga möguleika til að auka 
gróður í borginni. Með því að 
hvetja til notkunar gróðurs 
á þökum, til dæmis með 
mosum, grösum og fjölærum 
plöntum getum við skapað 
plöntum og dýrum dýrmæt 
vistsvæði. Þakgarðar á 

fjölbýlishúsum geta einnig 
veitt íbúum græn 

dvalarsvæði. 

Veggir og kantsvæði
Veggir bygginga geta 
nýst fyrir gróður. 
Lóðréttir gróðurveggir 
með klifurplöntum eða 
hengigróðri auka mjúka 
ásýnd byggðarinnar, geta 
bætt loftgæði og gert 
byggingar hlýlegri og 
náttúrulegri.

Lóðir
Í íbúðahverfum er mikilvægt að 
hvetja íbúa til að gróðursetja 
fjölbreyttan gróður í görðum 
sínum og nýta grænar lausnir á 
svölum og þökum. Með því að 
afmarka lóðir og sérafnotafleti 
með gróðri í stað steinsteypu eða 
viðar má mýkja og bæta ásýnd 
umhverfisins og auka sjálfbærni 
umhverfisins. 

Gróður þarf að flétta inn í alla byggingarþætti borgar

Stefna Reykjavíkurborgar er að allt ofanvatn sem 
fellur innan lóða skuli leyst innan þeirra. Blágrænar 
ofanvatnslausnir sameina gróður og vatn í skipulagi 
og hönnun byggðar. Þær styðja við náttúrulega 
hringrás vatns, samhliða því að bæta borgarumhverfið 
og draga úr áhrifum loftslagsbreytinga. Með því að 
láta náttúruna vinna með okkur – í stað þess að vinna 
gegn henni – er hægt að skapa borg sem er bæði 
vistvæn, falleg og borg sem myndar seiglu gegn 
öfgaveðrum.

Tilgangur blágrænna ofanvatnslausna er að hægja á 
flæði ofanvatns á náttúrulegan hátt – með jarðvegi, 
gróðri og yfirborði sem dregur í sig vatn í stað þess 
að beina því beint í fráveitukerfi. Lausnirnar minnka 
kostnað og álag á fráveitukerfi, hjálpa til við að draga úr 
flóðahættu, bæta vatnsgæði, styðja við gróðurvöxt og 
bæta almenna heilsu og vellíðan fólks.

Hafa ber í huga

Er nægt rými 
fyrir blágrænar 
ofanvatnslausnir?

Eru þök nýtt sem hluti 
ofanvatnslausna?

Er búið að greina 
hvar í umhverfinu 
náttúrulegir viðtakar 
eru?

Er gegndræpi nægt 
innan lóðar?

2.3 Náttúruleg hringrás vatns

2.3 Náttúruleg hringrás vatns Í borgarrýmum skal innleiða blágrænar ofanvatnslausnir sem henta 
hverju sinni. Fjölbreyttar lausnir eru í boði:

•	 Regnbeð og svelgir: Geta tekið við vatni frá yfirborði gatna og 
stíga og gera það að hluta að vistkerfi í stað þess að það hverfi 
beint í niðurföll.

•	 Gegndræp yfirborðsefni:  Henta fyrir bílastæði, gangstíga á 
grænum svæðum og á torgum. Þau draga úr ofrennsli og leiða 
vatn út í jarðveginn. 

•	 Græn þök og regnþök: Geta haldið vatni tímabundið og gera 
ásýnd bygginganna grænni og vistvænni. 

•	 Djúp gróðurbeð: Geta bæði sinnt vistkerfisþjónustu og 
vatnsstjórnun

Blágrænar ofanvatnslausnir eru ekki aðeins tæknileg útfærsla – 
þær eru einnig hluti af borgarmenningu sem horfir til framtíðar. 
Með því að samþætta gróður og vatn í hönnun borgarinnar, 
sköpum við staði sem virka bæði í rigningarskúr og sólskini – staði 
sem bæta lífsgæði, náttúru og samfélag.

Reykjavíkurborg og Veitur hafa unnið leiðbeiningar um Blágrænar 
ofanvatnslausnir sem finna má á vef þeirra.

Græn þök

Svelgur

Regnbeð

Gegndræpt 
yfirborð

Gegndræpt 
yfirborð

Þakvatn leitt að götu/garði

Blágrænar ofanvatnslausnir gera borgarrýmið líffræðilega og umhverfislega fjölbreytt og tengir það við 
náttúrulega ferla.

3.1 Byggingarmassar í 
samhengi
Það er jafnvægislist að móta byggð sem fellur vel að 
umhverfinu, byggð sem stuðlar að skjólgóðum og 
björtum dvalarsvæðum. 

Nauðsynlegt er að greina byggðina í stærra samhengi 
borgarinnar með tilliti til þéttleika, hlutfalla og hæða 
bygginga. Út frá þeirri greiningu má ákveða hvort 
áhrifaríkara sé að fylgja ríkjandi byggðarmynstri eða 
skapa fjölbreyttari hlutföll og hæðir til að styrkja 
karakter og auka gæði borgarlandslagsins.

Hafa ber í huga

Hefur átt sér stað 
greiningarvinna 
á nálægu 
borgarumhverfi?

Er þéttleiki, 
hlutföll og hæðir í 
samræmi við nálægt 
borgarumhverfi?

Eru hæðir bygginga í 
takt við breidd gatna?

Er fjölbreytileiki í 
byggðarforminu?

Er uppbrot í 
byggðarforminu sem 
mynda áhugaverð 
borgarrými?

Eru fjölbreytt og 
ólík rými innan 
byggðarinnar?

3 Byggða formið

Mannleg hlutföll
Mannleg hlutföll vísa til þess að byggingar, götur og opin rými séu hönnuð með líkama 
og skynjun manneskjunnar sem viðmið. Þetta þýðir að byggingar þurfa að hafa skýra 
tengingu við upplifun úr augnhæð, með áherslu á byggingarhluta eins og glugga, 
hurðir og yfirborðsefni sem gera umhverfið aðgengilegt og þægilegt. Gönguleiðir og 
almenningssvæði skulu vera í hlutföllum sem stuðla að samskiptum og góðri upplifun 
þeirra sem þar eru á ferð. 

Fjölbreytileiki 
og upplifun í 
borgarlandslagi
Fjölbreytileiki í 
byggðarformi auðveldar 
vegfarendum að rata og 
gerir umhverfið áhugavert 
og örvandi fyrir skynfærin. 
Það eykur bæði vellíðan 
og bætir upplifun 
vegfarenda að ganga 
í fjölbreyttu umhverfi, 
þar sem mismunandi 
hlutföll og mælikvarðar 
mætast verður umhverfið 
áhugaverðara og 
gönguleiðir virðast styttri.

Fjölbreytt byggð mótar áhugaverðan takt og karakter í hverfum 
borgarinnar og skapar forsendur fyrir fjölbreytta búsetu og upplifun. 
Í eldri hverfum Reykjavíkur má víða finna dæmi um slíka fjölbreytni, 
sem hefur gefið borginni sterka sérstöðu. Þegar ný byggð er þróuð er 
mikilvægt að skilja hvaða gæði eldri byggðir bera með sér sem hægt 
er yfirfæra til samtímans.

Fjölbreytni í byggingarformi skal vera meðvituð ákvörðun frá fyrstu 
stigum skipulags – til dæmis hvar byggingar eru staðsettar á lóð, hvort 
þær standi þétt við götu eða með rými á milli, og hvernig einkarými og 
almenningsrými fléttast saman. Einnig skal horfa til fjölbreytni í hæðum 
og notkun: byggingar ættu ekki að vera eins frá jarðhæð og upp í þak. 
Jarðhæðir með meiri lofthæð auka birtu og sveigjanleika í notkun, og 
rúma betur þjónustu, atvinnu eða samverusvæði íbúa. Efstu hæðir 
geta verið frjálsari að formi, með þakhæðum sem mynda fjölbreytt 
dvalarrými. Stefna borgarinnar er að tryggja góða birtu í öllum íbúðum. 
Dýpt bygginga á miðhæðum skal miðast að því að tryggja góða birtu 
í íverurýmum. Þannig verður byggingarmassinn manneskjulegur og 
líflegur – og íbúar fá að njóta betri birtu á heimilum sínum.

Fjölbreyttar þakhæðir skapa dýnamík 
í borgarmynd og eykur sveigjanleika 

í nýtingu efstu hæða.– t.d. íbúðir, 
vinnustofur eða þakgarðar.

Miðað er við að jarðhæðir séu hafðar hærri til að auka möguleika 
til fjölbreyttrar notkunar og tryggja betri birtuskilyrði.

Stórir gluggar 
færa íbúðum 

aukin gæði með 
birtu og útsýni.

Dýpri grunnflötur á 
jarðhæð gefur rými 

fyrir verslanir, 
þjónustu og 

samfélagsrými 
með góðu 

aðgengi.

Gæði felast 
í vali íbúa og 

fjölbreytileika 
sem gerir borgina 

áhugaverða og 
aðlaðandi.

Byggingin 
skiptist í lög 

- mismunandi 
hæðir og notkun 

gera húsið 
mannlegra í skala 

og formi.

Miðað er við að allar íbúðir hafi 
glugga til a.m.k. tveggja átta til 

að hleypa inn náttúrulegri birtu. 
Dýpt bygginga á miðhæðum 

þarf að miðast að því 
að tryggja góða birtu í 

íverurýmum.

3.2 Fjölbreytt form, rými og upplifun

Borgin í augnhæð
Við mótun borgarumhverfisins skal skoða hvernig byggðin birtist vegfarandanum 
úr augnhæð. Alltaf skal huga að bæði stærðarhlutföllum bygginga og því hvernig 
þær tengjast gangstéttum og almenningsrýmum frá götu og upp á þak, til að tryggja 
fjölbreytta og aðlaðandi upplifun.

Landslag og náttúruleg kennileiti í fjarska.

Húshliðar skapa umlukningu.

Götugögn og smáatriði í augnhæð fanga athyglina.

Gróðurinn mýkir umhverfið og tengir okkur við 
árstíðir.

Grundvöllur góðra og vinsælla útisvæða er birta 
og skjól. Til að skapa notaleg og aðlaðandi rými 
skal taka mið af staðbundnu veðurfari og hanna 
byggð sem verndar gegn vindi án þess að hindra 
sólarljós. Þetta er sérstaklega mikilvægt á Íslandi, 
þar sem veðurskilyrði geta verið krefjandi. Flestir 
þekkja svæði sem eru einstaklega notaleg til 
dvalar – þau eru oft bæði sólrík og skjólsæl.

Með góðri hönnun og skipulagi er unnt að móta 
svæði sem njóta sólar og skjóls. Til dæmis má 
beygja eða brjóta upp beinar götur til að draga úr 
vindáhrifum og auka sólargang.

Hafa ber í huga

Er unnið í samræmi við 
viðmið Reykjavíkur um 
fjarlægð á milli bygginga 
og hæðir þeirra til að 
tryggja viðunandi birtu á 
útisvæðum?

Nær birta niður á götu?

Nær nægjanleg birta 
niður á dvalarsvæði utan 
lóða?

Er sýnt fram á að 
útisvæði njóti viðunandi 
birtu og skjóls?

Hefur vindgreining verið 
unnin fyrir verkefnið?

Hefur verið skoðað á 
hvaða tíma nýtur sólar 
á dvalarsvæðum er 
morgunsól, kvöldsól?

3.3 Birta og skjól

Hvernig myndum við björt útirými?
Unnin var viðauki við Aðalskipulag Reykjavíkur 2040 
um gæði byggðar, þar voru sett fram eftirfarandi 
viðmið:

•	  Til að tryggja gæði byggðar, með tilliti til 
dagsbirtu, ætti fjarlægð milli bygginga að vera 
í samræmi við hæð þeirra.

•	 Í sinni einföldustu mynd þarf bil á milli 
bygginga að vera tvöföld syðri vegghæð 
svo nægjanleg birta náist á útisvæði yfir 
sumarmánuði. Með hærri byggingum breikkar 
bilið á milli þeirra. Einnig er mikilvægt að 
skuggavarp á jafndægri sé ásættanlegt.

•	 Bil milli bygginga ætti að vera tvöföld hæð 
byggingar sunnan megin. 

•	 Lægri byggingar sunnan megin hleypa meiri 
birtu inn á útisvæði.

•	 Hallandi þök á suðurhlið draga úr skuggavarpi. 
Þau setja einnig svip á byggingar og brjóta 
upp byggingarmassann.

Með skynsamlegri uppröðun bygginga má 
viðhalda þéttleika án þess að skerða birtu. 

suður

suður

suður

x

x

x

2x

2x

2x

Hvernig geta byggingar skapað skjól?

Randbyggð
Randbyggð skapar skjól með því að umlykja 
svæði að hluta eða öllu leyti og myndar góð 
garðrými og vel innrömmuð göturými. Huga 
skal að hæð bygginga og stærð lóða í hlutfalli 
við breidd gatna og garðrýmis. Einnig skal 
randbyggð mynda opnanir eða góð opin port 
til að skapa áhugaverðara borgarumhverfi og 
skemmtilegar gönguleiðir.

Hliðrun á byggingum
Þegar byggingum er hliðrað lítillega eftir 
götum, skapast oft skjól upp við veggi þar sem 
sólin nær að skína. Þessi aðferð er einföld en 
áhrifarík.

Uppbrot
Byggingar sem mynda sveigjur eða hafa 
óreglulega lögun draga úr vindi, hleypa inn 
birtu og skapa fjölbreytt, spennandi og mannleg 
rými. Þau stuðla einnig að áhugaverðari leiðum 
um hverfið. Þessi uppbrot og fjölbreytni geta 
stuðlað að öflugra mannlífi – fólk dvelur lengur 
þar sem skjól er gott og yfirbragð bygginga er 
fjölbreytt.

Stakstæðar byggingar
Stakstæðar byggingar þurfa að mynda heild 
með umhverfi sínu til að tryggja skjól. Séu þær 
of dreifðar myndast gjarnan vindgöng, en með 
hæfilegum þéttleika geta þær varið hvor aðra.

Skjólmyndun með gróðri
Gróðursetning er áhrifarík leið til að búa til 
skjól. Gróður ætti að vera samofinn skipulagi 
og getur bæði veitt skjól og aukið lífsgæði 
með fegurð sinni og vistvænni tengingu.

4.1 Framhliðar og horn 
– fjölbreytt tenging við borgarrýmið

Framhliðar bygginga eru ramminn utan um 
borgarrýmið – þær skilgreina göturýmið og móta 
sjónræna upplifun fólks af borginni. Framhliðar ná frá 
kantsvæðum við gangstéttir upp að þakbrún og gegna 
lykilhlutverki í að skapa fjölbreytilega, aðlaðandi og 
mannlega borgarmynd. 

Góðar framhliðar eiga í virku samtali við borgarrýmið. 
Þær eru mótaðar með dýpt, efnisvali og reglulegu 
uppbroti – með gluggum, inngöngum, svölum, gróðri 
eða öðrum þáttum sem bjóða upp á fjölbreytni í ásýnd 
og tengsl við lífið í byggingunni.

„Dauðir“ veggir – þ.e.a.s. gluggalausir og óbrotnir fletir – 
draga úr virkni göturýmisins, minnka upplifun af öryggi 
og draga úr áhuga fólks á að ferðast um og nýta rýmið. 
Þar sem slíkt er óhjákvæmilegt, t.d. vegna tæknilegra 
ástæðna eða sérstakra nota, ætti að bregðast við 
með uppbroti, gróðurveggjum, vegglist eða öðrum 
útfærslum sem fegra og virkja flötinn.

Hafa ber í huga

Eru kvaðir um að 
byggingar á hornum 
skuli hanna sérstaklega 
sem hornhús?

Eru framhliðar hannaðar 
í mannlegum kvarða?

Er tækifæri til þess að 
leyfa gróðri að vaxa upp 
bygginguna eða koma 
fyrir gróðurvegg?

Er hugað að 
gróðurveggjum á 
blindum húsveggjum ef 
ekki verður komist hjá 
þeim?

Er hámarksútskot svala 
skilgreint í skipulagi?

Er kvöð um að svalir 
verði ekki neðar en fjóra 
metra frá jörðu?

4 Byggingar

Horn
Við horn bygginga þar sem húshliðar mætast verða til sérstök tækifæri sem styðja 
við einkenni eldri byggðar í Reykjavík. Með því að „klippa af“ horn á jarðhæðum má 
bæta sýnileika á gatnamótum, bæta aðgengi og auka tengingu milli byggingar og 
götu- aðferð sem eykur staðarkennd og sem endurómar eldri borgarform. Hornrými 
eru einnig kjörin fyrir þjónustu eða innganga sem snúa að tveimur áttum, með góðri 
mótun geta þau orðið lifandi hluti af aðlaðandi borgarrými. 

Í eldri hverfum má víða finna byggingar með áhugaverðum hornum sem skapa lífleg borgarrými.

Uppbrot í byggingarmassa – lóðrétt og lárétt fjölbreytni

Uppbrot í framhliðum bygginga skapar 
karakter og góðan mannlegan skala

Lóðrétt og lágrétt uppbrot gefa ólík áhrif – lóðréttar 
línur láta byggingar virka hærri, en lágrétt uppbrot 

gefa byggingum jarðtengingu og ró. Hönnun framhliða 
bygginga skal byggja á meðvituðum ákvörðunum 

um hlutföll og áherslur – en ekki tilbúnum 
formúlum. Hver staður kallar á sína nálgun, 

en fjölbreytni í hönnun styrkir 
heildarmynd borgarinnar.

Smáatriði bygginga
Þegar byggingar hafa smáatriði eins 
og glugga, hurðir eða skreytingar 
sem eru í hlutfalli við manneskjur, 
virka þær aðgengilegri og minna 
yfirþyrmandi. Þessi smáatriði skipta 
byggingunni í minni hluta og gera 
hana aðlaðandi, áhugaverðari og 
vinalegri.

Gróðurveggir – náttúra sem hluti af borginni
Gróðurveggir eru áhrifarík leið til þess að tengja borgarrýmið 

við náttúruna og færa hana inn í daglegt líf okkar sem gerir 
umhverfið líflegra og mýkra. Þeir geta einnig fegrað gluggalausa 

veggi, aukið líffræðilegan fjölbreytileika og skapað róandi, 
vistvænt andrúmsloft. Huga skal að staðsetningu gróðurveggja 
með tilliti til viðhalds og eignarhalds. Á Íslandi hefur reynsla sýnt 
að ákveðin tegund gróðurs standi sig vel á svæðum þar sem birta 

er takmörkuð og selta í andrúmsloftinu. Gróðursæl kantsvæði 
við húshliðar geta skapað kjöraðstæður fyrir gróður 

og styrkt heildarásýnd byggingar og umhverfis 
hennar.

Svalir – tenging við umhverfi og borgarlíf
Svalir eru mikilvægar í borgarmyndinni, þær tengja innra og ytra rými 
og skapa persónuleg dvalarrými utandyra sem bæta lífsgæði íbúa. 

Til að stuðla að jákvæðri upplifun frá götu þurfa svalir á neðstu 
hæðum að vera vel ígrundaðar. Utanáhangandi svalir skulu almennt 
ekki vera neðar en á annarri hæð bygginga og í að minnsta kosti 
fjögurra metra hæð yfir götu. Með þessum hætti má auka birtu á 
jarðhæðum.

Stöllun svala er áhrifarík lausn sem tryggir öllum íbúum sömu gæði – 
birtu, útsýni og tengingu við borgarlífið, óháð hæð. Slíkar lausnir skapa 
rými sem minna á þakíbúðir en með betri tengingu við líf borgarinnar.

Svalategundir
Mismunandi svalategundir hafa ólík áhrif á rýmisgæði og sjónræna 
upplifun, bæði innan frá íbúðum og frá götu.

•	 Inndregnar svalir veita skjól, draga úr vindálagi og skyggja ekki á 
íbúðir á neðri hæðum en geta dregið úr birtustigi rýmis fyrir innan.

•	 Franskar svalir eru nettar og opna íbúðina út í rýmið og styrkja 
tengingu við umhverfið án þess að ganga mikið út í borgarrýmið.

•	 Úbyggðar svalir hafa sterk áhrif á borgarmyndina og geta dregið úr 
birtu á neðri íbúðir, sérstaklega ef þær eru stórar eða í þéttri röð.

•	 Hálf inndregnar svalir skapa jafnvægi, veita skjól, skapa uppbrot í 
framhliðum bygginga og skerða síður birtuskilyrði annarra íbúða.

Inndregnar svalir. Franskar svalir. Úbyggðar svalir. Hálfinndregnar svalir.

